


سنڌ حڪومت کي اخباري ادارن جون رهتون 20 ڏينهن اندر ادا ڪرڻ جو حڪم
حڪم تي عمل نه ٿيو ته توهين عدالت جي ڪاروائي ٿيندي: جسٽس محمد علي مظهر ۽ جسٽس فيصل آغا

ڪراچي (آگسٽ 27، 2019 ) سنڌ هائي ڪورٽ جي جسٽس محمد علي مظهر ۽ جسٽس فيصل آغا تي ٻڌل ٻه رڪني بينچ ڪائونسل آف پاڪستان نيوز پيپر ايڊيٽرز (سي پي اين اي) جي توهين عدالت واري درخواست تي ٻڌڻي ڪندي سنڌحڪومت کي 20 ڏينهن اندر اخباري ادارن جون رهتون ادا ڪرڻ جو حڪم ڏئي ڇڏيو آهي. سي پي اين اي پاران سندس سيڪريٽري جنرل ڊاڪٽر جبارخٽڪ معرفت داخل ڪرايل توهين عدالت واري درخواست ۾ الزام لڳايو ويو هو ته سنڌ حڪومت 30 مئي 2019 تي سنڌ هائي ڪورٽ پاران ڏنل حڪم تي عمل نه ڪيو. جڏهن ته رهتون نه ملڻ سبب ميڊيا جا ادارا سخت مالي مشڪلاتن کي منهن ڏئي رهيا آهن، ايتري قدر جو صحافين ۽ ٻين ملازمن جون پگهارون ادا ڪرڻ ۾ ڏکيائيون پيش اچي رهيون آهن. ٻئي طرف ٻڌڻي دوران داخل ڪرايل جواب ۾ سنڌ سرڪار جي ڪامورن موقف اختيار ڪيو ته ناڻي واري کاتي فنڊ جاري ڪري ڇڏيا آهن ۽ ان حوالي سان بل اڪائونٽنٽ جنرل سنڌ کي تصديق ۽ چيڪ جاري ڪرڻ لاءِ موڪليا پيا وڃن، ان لاءِ توهين عدالت واري درخواست خارج ڪئي وڃي. سنڌ سرڪار جي ڪامورن جي موقف کي رد ڪندي عدالت حڪم ڪيو ته 20 ڏينهن اندر رهتون ادا ڪيون وڃن نه ته توهين عدالت جي ڪاروائي جاري رکي سگهجي ٿي. عدالت ٻڌڻي 20 سيپٽمبر تائين ملتوي ڪري ڇڏي. سي پي اين اي پاران وڪيل رفيق ڪلوڙ درخواست جي پيروي ڪئي، جڏهن ته ان موقعي تي ايڊيٽر ۽ ميڊيا ملازم وڏي انگ ۾ موجود هئا.

